
Inngangur 

Með vísun í 12. grein æskulýðslaga nr. 70 frá 2007skipaði mennta- og menningarmálaráðherra 

fimm manna ráðgjafanefnd um æskulýðsrannsóknir þann 24. mars 2010. 

 

Nefndin er þannig skipuð: 

 

Aðalmenn: 

Stefán Hrafn Jónsson, formaður, án tilnefningar 

Andrea Hjálmsdóttir, varaformaður, án tilnefningar 

Auður Geirsdóttir, tilnefnd af Landssambandi æskulýðsfélaga 

Sindri Snær Einarsson, tilnefndur af Æskulýðsráði 

Soffía Pálsdóttir, tilnefnd af Sambandi íslenskra sveitarfélaga 

 

Varamenn: 

Jón Sigfússon, án tilnefningar 

Sigrún Aðalbjarnardóttir, án tilnefningar 

Stefán Rafn Sigurbjörnsson, tilnefndur af Landssambandi æskulýðsfélaga 

Ástríður Jónsdóttir, tilnefnd af Æskulýðsráði 

Haukur Geirmundsson, tilnefndur af Sambandi íslenskra sveitarfélaga 

 

Nefndin hefur komið saman fimm sinnum og tekið til umfjöllunar tvö erindi frá mennta- og 

menningarmálaráðuneytinu. Stuttar fundargerðir hafa verið skráðar og fylgja þær í viðauka C.  

Ekki hefur þótt ástæða til að kalla til varamenn þar sem allir nefndarmenn hafa verið virkir í 

fundarstörfum og einstaka forföll á fundi hafa verið með skömmum fyrirvara.  

 

Fyrra erindi frá mennta- og menningarmálaráðuneyti til ráðgjafanefndarinnar var að hún skyldi: 

1) skilgreina hvað felst í hugtakinu æskulýðsrannsókn, 

2) leggja fram tillögur um hvernig megi efla fjölbreytilegar rannsóknir á þessu sviði, 

3) efla samfélag um æskulýðsrannsóknir (tímarit/ráðstefnur/málþing), 

4) fara yfir fjárhagsramma og -ferla um æskulýðsrannsóknir til að tryggja jafnræði og markvissa 

nýtingu beinna ríkisstyrkja sem varið er til málaflokksins og setja fram tillögur að skipulagi um 

fjármál málaflokksins, 

5) leggja fram tillögur um fyrirkomulag á rekstri á samræmdum gagnagrunni með helstu 

rannsóknargögnum á sviðinu, bæði eigindlegum og megindlegum. 

Síðara erindið barst nefndinni frá mennta- og menningarmálaráðuneytinu um samskipti 

skólameistara Fjölbrautaskólans við Ármúla (FÁ) og framkvæmdastjóra Rannsóknar og greiningar 

ehf. (RogG). 

 

Í þessari stöðuskýrslu er gerð grein fyrir helstu ályktunum nefndarinnar til þessa. Sumt af því sem 

nefndin hefur fengist við hefur tekið lengri tíma en upphaflega var gert ráð fyrir og mun nefndin 

áfram vinna að þeim málum í samvinnu við mennta- og menningarmálaráðuneytið, þá sérstaklega 

um fjárlagaramma æskulýðsrannsókna. 

1 Um íslenskar æskulýðsrannsóknir 

1.1 Æska 

Áður en hugtakið æskulýðsrannsókn er skilgreint er nauðsynlegt að velta fyrir sér hvað hugtakið 

æska stendur fyrir.  

 

Hugtakið æska hefur nokkuð fjölbreytta merkingu eftir því hver notar það og í hvaða samhengi. 

Hugtakið er stundum notað sem samheiti yfir unglinga eða ungt fólk og er þá ýmist verið að vísa 

til þroskaskeiðs eða félagslegrar afmörkunar ungs fólks sem sérstaks samfélagshóps (Gestur 

Guðmundsson, 2008 ). Gestur Guðmundsson hefur bent á að enska hugtakið adolescence 

(unglingar) eigi sér sálfræðilega skírskotun en youth (ungmenni) frekar félagsfræðilega.  

Þegar orðið æska er notað sem lýsing á þroskaskeiði felur það í sér að ungt fólk hefur tekið út 

hluta af líkamlegum, andlegum og félagslegum þroska en ekki enn tekist á hendur öll þau hlutverk 

sem fullorðið fólk sinnir að jafnaði. Skilgreiningar á hugtakinu æsku sem vísa í aldursbil eru 

stundum til samræmingar og hægðarauka vegna þess að lífaldur fólks fer oft saman við þroska 

þess í æsku auk þess sem aldur fólks ákvarðar að hluta félagslega stöðu þeirra. Þannig eru t.d. 

aldursmörk sem sett eru sem lágmark til að einstaklingur megi aka bifreið sett þar sem talið er að 

við þann tiltekna aldur sé líkamlegur, félagslegur og andlegur þroski ungs fólks nægjanlegur til að 

takast á við þá ábyrgð sem fylgir því að aka bifreið.  

 

Í umfjöllun um æsku hafa verið sett fram ýmis aldursmörk. Nefnd um úttekt á stöðu félags- og 

tómstundamála ungs fólks á Íslandi (2003) fjallar í skýrslu sinni m.a. um æskulýðsrannsóknir. 

Nefndin skilgreinir ekki hugtakið æska né æskulýðsrannsóknir en af umræðunni má ráða að 

æskuárunum hafi fjölgað og nái nú vel fram yfir 16. aldursárið. Í fyrstu grein æskulýðslaga segir 

„Lögin miðast við æskulýðsstarf fyrir börn og ungmenni, einkum á aldrinum 6–25 ára“.  

 

Fyrir tölfræðilega úrvinnslu Sameinuðu þjóðanna er hugtakið youth skilgreint sem fólk 15-24 ára 

(http://www.unesco.org/new/en/social-and-human-sciences/themes/youth/youth-definition/). Þar 

sem algengt er að mannfjöldatölur eru birtar í fimm ára aldursbilum má telja líklegt að þessi 

skilgreining komi að hluta til vegna tölfræðilegs hægðarauka til viðbótar við þroska og stöðu 

þeirra sem aldursbilið nær til.  

 

Í skýrslu Evrópusambandsins er fullyrt að ekki sé til staðar ótvíræð skilgreininga á hugtakinu 

youth þar sem tilgreind eru efri og neðri aldursmörk. Í skýrslunni er m.a. stuðst við þá 

skilgreiningu að æska sé „ferlið milli ósjálfstæðrar bernsku og sjálfstæðs fullorðins aldurs“.  

„There is no clear-cut definition of youth. The period of when a person is seen as young may be 

considered a transition phase. Youth has been defined as „the passage from a dependant childhood 

to independent adulthood“ (Youth report final, 2009). 

Af þessu má vera ljóst að ein altæk skilgreining á hugtakinu æska mun seint ef nokkurn tíma koma 

fram. Skilgreiningar sem byggja á tilgreindum aldursbilum munu ýmist vera of víðar eða of 

þröngar eftir aðstæðum og tilgangi hverju sinni. Ólíkar þarfir tiltekinna verkefna og viðfangsefna 

kalla á mismunandi skilgreiningar. 

1.2 Æskulýðsrannsóknir 

Í umræðu um mikilvægi og eflingu æskulýðsrannsókna fyrir stefnumótun í æskulýðsmálum og 

fyrir æskulýðsstarf er gagnlegt að glíma við almenna skilgreiningu á æskulýðsrannsóknum þó svo 

ólíklegt sé að ein skilgreining finnist sem almenn sátt næst um. 

Tilgangur æskulýðslaga frá 2007 er að styðja börn og ungmenni til þátttöku í æskulýðsstarfi. Hins 

vegar er ljóst að rannsóknir bundnar við þátttöku í æskulýðsstarfi er of þröng skilgreining á 

æskulýðsrannsóknum, þar sem mikilvægt er að greina og skilja fleiri þætti í lífi ungmenna en 

þátttöku þeirra í formlegu æskulýðsstarfi. Séu æskulýðsrannsóknir skilgreindar sem allar þær 

rannsóknir sem fjalla um viðhorf og hegðun ungs fólks getur það verið nægilega ítarleg 

skilgreining fyrir suma á meðan öðrum þykir slík skilgreining án efa full víð. 

Þrátt fyrir að hlutverk æskulýðslaga sé samkvæmt fyrstu grein laganna að styðja börn og ungmenni 

til þátttöku í æskulýðsstarfi, þá er rétt að taka fram að æskulýðsrannsóknir fjalla ekki eingöngu um 

skipulagt æskulýðsstarf eins og berlega kemur fram í skýrslu nefndar um úttekt á stöðu félags- og 

tómstundamála ungs fólks á Íslandi (2003). Þar segir í umfjöllun nefndarinnar um 

æskulýðsrannsóknir: „Markmið rannsókna á sviði æskulýðsmála eru einkum tvíþætt. Annars vegar 

leitast rannsóknir við að afla upplýsinga um tíðni og umfang ýmissa þátta sem tengjast líðan 

ungmenna, heilsu og hegðun.“ Síðar í sama riti segir: „Hins vegar miða rannsóknir að því að bæta 

við þekkingu okkar á því hvernig ólíkir þættir tengjast í lífi ungmenna og spila saman í mótun 

atferlis þeirra og upplifunar á sjálfi og umhverfi.“ Þessi skipting í umfang annars vegar og samspil 

ólíkra þátta hins vegar er að mörgu leyti gott og auðveldar umræður um rannsóknarstarf. Auk þess 

sem slík nálgun vísar til þess hversu margþættar rannsóknir á sviði æskulýðamála eru. 

Í sænskri samantekt frá sama tíma (Jonsson, 2003) er stuðst við annars konar tvískiptingu 

æskulýðsrannsókna (youth research). Annars vegar er um að ræða rannsóknarhefð tengda 

menningu, undir áhrifum frá Birmingham skólanum. Þar er gjarnan litið á ungt fólk sem meðvitaða 

þátttakendur samfélagsins. Þessar rannsóknir einkennast einnig af því að greina hvernig ungt fólk 

er félagslega mótað, meðal annars af þeim lífsstíl sem það temur sér. Hins vegar er um að ræða 

æskulýðsrannsóknir sem taka mið af öðrum hefðum en unglingamenningu. Þessar rannsóknir eru 

stundaðar í ýmsu faglegum samhengi, svo sem faraldsfræði, sálfræði, félagsráðgjöf, 

menntunarfræði og félagsfræði þar sem fjallað er um lífsskilyrði ungs fólks í fjölbreyttu samhengi. 

 

Sænsku sérfræðingarnir bættu við sex atriðum til að þrengja skilgreininguna á 

æskulýðsrannsóknum sem þótti of víð án þessara atriða. a) Til að rannsókn teljist 

æskulýðsrannsókn þarf hún að fjalla um ungt fólk að stofni til, ekki aðeins að ungt fólk sé einn af 

hópum rannsóknarinnar. b) Lífsskeiðsrannsóknir geta verið æskulýðsrannsóknir ef þær fjalla t.d. 

um það þegar börn flytja frá foreldrum en ekki rannsóknir sem fjalla um frjósemi eða sambandsslit 

jafnvel þó athygli sé beint að ungu fólki sérstaklega. c) Skólarannsóknir þar sem nemendur eru 

spurðir eða einkunnir þeirra eru í lykilhlutverki geta talist til æskulýðsrannsókna en ekki þegar 

fjallað er um stefnu eða skipulag skólans. Þá flokkast þær rannsóknir ekki til æskulýðsrannsókna. 

d) Fjölskyldurannsóknir eru teknar með sem æskulýðsrannsóknir ef fjallað er um ungt fólk en ekki 

einungis aðstæður ungs fólks. e) Rannsóknir á stofnunum (institutional research) eru útilokaðar 

nema fjallað sé um stofnanir sem sérstaklega snúa að æskunni. f) Að lokum ákváðu sænsku 

sérfræðingarnir að taka ekki með rannsóknir í læknavísindum (medical research) sem 

æskulýðsrannsóknir. 

 

Gestur Guðmundsson (2008) bendir réttilega á að rannsóknir á „börnum, unglingum [hafa] að 

verulegu leyti verið gerðar í þverfaglegu samstarfi þar sem nýttar eru kenningar og aðferðir úr 

mismunandi fræðigreinum“ og að hugtökin æska og barnæska hafi verið notuð sem merkimiðar á 

rannsóknir. Í hugtökunum felist „heilstæð sýn á börn, unglinga og ungmenni, sýn sem engin ein 

fræðigrein getur gert kröfu um að rúma“ (bls. 169). 

 

Í ljósi þess að ein skilgreining á æsku og æskulýðsrannsóknum verður ekki fundin er 

mikilvægt að þeir sem sinna æskulýðsmálum tileinki sér sveigjanleika í notkun hugtakanna. 

Sveigjanleiki er mikilvægur til þess að æskulýðsrannsóknir beri árangur þar sem helst er 

þörf en ekki aðeins á afmörkuðu sviði æskulýðsmála.  

 

 

2 Tillögur um hvernig megi efla fjölbreytilegar rannsóknir á þessu sviði 

 

Við stefnumótun æskulýðsrannsókna koma upp ýmis álitamál og nauðsynlegt er að taka tillit til 

ólíkra hagsmuna. Umfram allt þarf að tryggja að hagsmunir íslenskrar æsku séu hafðir að 

leiðarljósi og geta þá aðrir hagsmunir mögulega þurft að víkja.  

Nefnd um úttekt á stöðu félags- og tómstundamála ungs fólks á Íslandi lagði áherslu á það árið 

2003 að hafa reglulegar mælingar með kjarnaspurningum sem gefa möguleika á að mæla 

breytingar yfir tíma. Samfella í rannsóknarstarfi getur vissulega verið kostur. Hins vegar getur 

mikil áhersla á samfellu komið í veg fyrir að nýjum viðfangsefnum sé sinnt. Þannig gætu ný og 

aðkallandi viðfangsefni orðið útundan ef samfellu í rannsóknum er gert of hátt undir höfði. 

Samræmdar mælingar á aðstæðum og hegðun íslenskrar æsku geta verið mikilvægar fyrir 

æskulýðsstarf. Þannig hafa rannsóknir sem sýna breytingar á vímuefnaneyslu unglinga yfir tíma 

nýst vel í forvarnarstafi undanfarin ár. Hins vegar þarf að gæta vel að því að staða mála hverju 

sinni getur verið alvarleg þó svo árangur hafi náðst til batnaðar undangengin ár. Of mikil áhersla á 

breytingar yfir tíma getur dregið athygli frá raunverulegum vanda þeirra sem verst eru settir. Það 

getur gerst þó mögulega fjölgi í hópi þeirra sem standa vel (t.d. þeirra sem nota ekki vímuefni), því 

vandamál þarf ekki að vera útbreitt til að vera alvarlegt. 

 

Í fyrstu mætti skilja að samfella í rannsóknarstarfi og fjölbreytni rannsókna séu andstæður en svo 

er ekki. Möguleikar eru til staðar til að ná fram hvoru tveggja á sama tíma. Ef MMR skilgreinir 

þær kjarnaspurningar sem mikilvægt er að hafa í reglubundum könnunum þá má skilyrða styrki 

sem fara í landskannanir í grunnskólum þannig að þessar tilteknu kjarnaspurningar verði hafðar 

með. Samhliða kröfu um opinn aðgang að gögnum eru þessar tilteknu mælingar aðgengilegar þeim 

sem best eru færir um að vinna úr þeim.  

 

Reynsla rannsóknarfólks er mikilvæg til að auka líkur á árangri rannsóknastarfs. En of mikil 

áhersla á reynslu getur hamlað nýsköpun og nýliðun í faginu. Þannig geta styrkveitingar til 

reynslumeiri vísindamanna mögulega hamlað því að þeir sem hafa minni reynslu geti stundað 

æskulýðsrannsóknir. Mögulegt er að koma í veg fyrir slíkt með því að tyggja opið aðgengi að 

rannsóknargögnum.  

 

2.1 Aðgengi að gögnum 

 

Mikilvægt er að stjórnvöld setji sér stefnu um hvort og þá hvernig gögn, sem safnað er fyrir 

opinbert fé, séu gerð aðgengileg fyrir ábyrga notkun í vísindasamfélaginu. Bæði er átt við 

rannsóknargögn og önnur gögn sem safnast í starfi opinberra stofnana og fyrirtækja (t.d. gögn sem 

safnast við ýmiss konar vöktun). Þetta á við um nær öll svið opinberrar stjórnsýslu og starfsemi, 

ekki aðeins á sviði mennta- og menningarmála. Hagstofa Íslands hefur unnið mikið og gott starf 

við að koma ýmsum gögnum stjórnsýslunnar á framfæri til almennings og atvinnulífsins. Hins 

vegar liggur ennþá mikið af óunnum gögnum í stofnunum og opinberum fyrirtækjum sem nýst 

gætu fræðasamfélaginu í þekkingarsköpun og mótun betra samfélags. Ætla má að opinberir 

rannsóknarstyrkir til ýmissa aðila, einstaklinga, fyrirtækja og stofnana, hafi leitt til uppsöfnunar 

rannsóknargagna sem unnið hefur verið úr en nýta má mun betur. Á tímum samdráttar hljóta 

stjórnvöld að velta fyrir sér hvernig nýta megi sem best þær auðlindir sem til eru, auðlindir sem 

m.a. felast í vannýttum rannsóknargögnum og upplýsingum sem háskólasamfélagið getur nýtt til 

hagsbóta fyrir íslenskt samfélag.  

 

Ráðgjafanefnd um æskulýðsrannsóknir leggur til að mótuð verði stefna um að öll gögn sem 

safnað er fyrir opinbert fé verði í framtíðinni opnuð fyrir ábyrga notkun fræðasamfélagsins. 

Rannsakendur sem leggja mest til gagnaöflunar geta haft árs forskot í notkun gagna áður en 

gögnin eru opnuð. Rök fyrir opnu aðgengi gagna í tilfelli æskulýðsrannsókna eru 

eftirfarandi: 

1. Betri nýting fjármagns. Rannsóknargögn æskulýðsrannsókna (sem og á fjölmörgum 

öðrum sviðum) eru oftast nýtanleg í meira en eina rannsókn. Rannsóknarhópi, sem fær 

styrk til söfnunar gagna, endist sjaldan starfsævi til að fullgreina þau gögn sem safnast í 

slíkum verkefnum, þó svo öflugir rannsóknarhópar geti vissulega sinnt brýnu verkefni á 

hverjum tíma. 

2. Tíma nemenda og starfsmanna skólanna er betur varið ef gögn sem safnað er í skólum eru 

samnýtt. Minni líkur verða þá á að lagðar séu fyrir kannanir um svipað efni á nánast sama 

tíma. Með núverandi fyrirkomulagi hafa komið upp aðstæður þar sem sömu börn eru 

fengin til að svara sömu spurningum um neyslu sömu fíkniefna í sama mánuði. 

3. Álag á starfsfólk og nemendur getur hæglega komið niður á gæðum rannsókna. Þegar 

grunnskólafólk upplifir skort á faglegri samvinnu rannsóknarfólks getur það komið fram í 

neikvæðu viðmóti gagnvart rannsókninni. Neikvætt viðmót getur hæglega valdið 

neikvæðri afstöðu. Neikvætt viðmót hefur alltaf slæm áhrif á gæði svara en gæði svara 

nemenda er grunnurinn að góðum rannsóknum. 

4. Opin rannsóknargögn eru mikilvægt aðhald fyrir þá sem safna gögnunum og vinna úr 

þeim. Sérstaklega þegar rannsóknir eru notaðar til að meta árangur t.d. af forvarnarstarfi 

sem rannsóknarfólk tekur sjálft þátt í. Þegar rannsóknargögn eru opin er minni hætta á 

mistökum þar sem opin gögn veita mikið aðhald í meðferð gagna og úrvinnslu.  

5. Opinn aðgangur að gögnum ætti að vera eftirsóknarverður fyrir fræðafólk sem safnar 

gögnunum. Ef við gefum okkur það, að gögn séu eftirsóknarverð fyrir rannsóknarstarf og 

vel er að verki staðið við söfnun og skráningu þeirra (og skráningu stoðupplýsinga), þá 

munu notendur gagnanna vísa í birtingar um gagnasöfnun og -skráningu. Slíkar tilvísanir 

eru fræðimönnum jafnan til framdráttar. 

Undanfarin ár hefur slík stefna um opinn aðgang að gögnum sem safnað er fyrir almannafé orðið 

sífellt meira áberandi í Bandaríkjunum og verið háskólasamfélaginu þar til góða, ekki síst 

nemendum í framhaldsnámi. Með sífelldri aukningu nema í framhaldsnámi á háskólastigi hér á 

landi má ætla að opinn aðgangur að rannsóknargögnum gæti haft sambærileg áhrif hér á landi og í 

Bandaríkjunum.  

Auðvitað geta önnur sjónarmið vegið á móti sjónarmiðinu um opinn aðgang að gögnum. Mjög 

mikilvægt er að tryggja að farið sé eftir lögum um persónuvernd og um höfundarétt. Hins vegar 

eru það formsatriði sem auðvelt er að leysa en ætti ekki að vera hindrun. Eins þarf að halda því til 

haga að rannsóknarstyrkir greiða stundum ekki nema hluta af kostnaði við gagnaöflun rannsókna. 

Að baki liggur oft þrotlaus vinna vísindafólks sem stundum er aðeins greidd að hluta. Því er unnt 

að taka upp fyrirkomulag þar sem rannsóknarhópar sem hafa lagt mikla vinnu í gagnasöfnun hafi 

einir aðgang að gögnum rannsókna sem styrktar eru af opinberu fé í tiltekinn tíma (t.d. eitt ár) áður 

en þau eru opnuð öðru fræðafólki. 

 

Til þess að efla fjölbreytileika rannsókna á þessu sviði leggur nefndin til að tryggja þurfi 

eftirtalda lykilþætti í styrkveitingum:  

a) Að ferli í auglýsingum, meðferð umsókna og veitingu styrkja sé gagnsætt. 

b) Að jafnræði sé á milli umsækjenda. 

c) Að tekin verði upp gæðaviðmið við mat á ætluðum ávinningi rannsókna. 

d) Að MMR sýni faglegt frumkvæði í að skilgreina hvaða þætti beri að leggja áherslu á hverju 

sinni með markvissri stefnumótun. 

 

Ekki fást upplýsinga frá mennta- og menningarmálaráðuneytinu um hvernig staðið er að mati á 

árangri æskulýðsrannsókna. Mikilvægt er að koma í veg fyrir að sömu aðilar, hvort heldur utan 

sem innan ráðuneytisins, skilgreini þörf fyrir æskulýðsrannsóknir, ákvarði fjármögnun og styrki og 

meti einnig árangur af þessu rannsóknarstarfi.  

Gagnsætt ferli við veitingu styrkja er mikilvægt til að umsækjendur viti að hverju þeir ganga sem 

er grunnur þess að sanngirni ríki í úthlutunum. Í þessi felst að umsækjendur geti kynnt sér fagleg 

viðmið við styrkveitingar og viti hverjar áherslur MMR séu hverju sinni. Í framhaldinu er 

auðveldara að tryggja jafnræði á milli umsækjenda til að hæfileikar þeirra frekar en tengsl við 

embættismenn og stjórnsýsluna ákvarði styrkveitingar. Með því er lagður grunnur að 

áframhaldandi gæðarannsóknum á þessu sviði sem nýtast munu til stefnumótunar og öflugra 

æskulýðsstarfs. 

 

Gæðaviðmið fela ekki aðeins í sér að gæði rannsókna séu í hávegum höfð heldur og að tekin verði 

upp formleg fyrirfram skilgreind viðmið. Auðveldlega má nýta vinnu sem unnin hefur verið annars 

staðar (t.d. hjá Rannís), auk þess sem finna má og aðlaga viðmið erlendra fagfélaga að íslenskum 

æskulýðsrannsóknum.  

 

Auk krafna um faglega umsókn er gagnlegt að setja fram kröfur um menntun og eða reynslu 

umsækjenda af rannsóknarstarfi. Ætla má að gæðakröfur muni ekki útiloka öflugar 

samanburðarrannsóknir frá styrkveitingu. Enn síður munu gæðakröfur útiloka að rannsóknir geti 

mælt breytingar yfir tíma. 

 

Mikilvægt er að MMR setji fram viðmið fyrir faglegt mat á rannsóknarverkefnum. Þessi viðmið 

mætti nota til að meta bæði fyrri rannsóknir umsækjanda og nýjar umsóknir. Þó vissulega sé kostur 

að leita faglegrar ráðgjafar ber að forðast að umsækjendur sjálfir tilgreini faglegar kröfur eða 

áherslur hverju sinni eða leggi faglegt mat á eigin umsóknir. 

Gátlista um faglegt mat á rannsóknarverkefnum má víða finna og laga að íslenskum aðstæðum. Í 

viðauka má finna drög að viðmiðum sem byggð eru á fyrirmynd frá þeim Miller og Salkind (2002) 

og sett fram í bók þeirra Handbook of research design and social measurement. 

 

3 Efling samfélags um æskulýðsrannsóknir 

Hlutverk nefndarinnar er m.a. að efla samfélag um æskulýðsrannsóknir. Nefndin hefur á 

starfstímanum átt góð samskipti við hagsmunaðila, svo sem háskólasamfélagið og Æskulýðsráð. 

Góð tengsl hagsmunaaðila eru grunnur að öflugu samfélagi. Efling samfélags um 

æskulýðsrannsóknir er eilífðarverkefni sem þarf að vera í stöðugri endurskoðun. 

Ráðgjafanefndin kannaði fjölmargar leiðir til að efla samfélag um æskulýðsrannsóknir. Það er 

hægt með fjármagni, mannauði og félagsauði, auk þess sem sækja má gagnlegar hugmyndir í 

smiðju þekkingarstjórnunar. 

 

Hugmyndir um eflingu samfélags með fjármagni (physical capital) eru vel þekktar. Með fjármagni 

má byggja húsnæði og reka mennta- og rannsóknarstofnanir. Tími og vinna kostar peninga og með 

auknu fjármagni má ráða fleira fólk til að sinna vinnu sem nauðsynleg er til að halda úti samstarfi 

fræðimanna, útgáfu tímarita, ráðstefnum, rannsóknasamstarfi o.s.frv. MMR sem fjárhagslegur og 

faglegur bakhjarl við ráðstefnuhald, málþing og útgáfu fagtímarits getur verið mikill styrkur fyrir 

æskulýðsrannsóknir. Hins vegar er mikilvægt að slík vinna fari fram í góðu samstarfi við bæði 

rannsóknarfólk og þá sem vinna á akrinum. 

 

Góð tímarit spretta jafnan af þörf í fræðasamfélaginu. Hins vegar getur opinbert fjármagn frá 

ráðuneyti virkjað þessa þörf. Ef nægur áhugi er fyrir hendi á að stofna tímarit um 

æskulýðsrannsóknir má kanna hvort félagasamtök, einstaka deildir eða svið innan háskóla (eða 

samstarf milli skóla) geti rekið tímaritið, t.d. með styrk frá MMR. Önnur leið er að MMR styðji 

tímarit sem fyrir er á markaðitil að vera reglulega með áherslu á æskulýðsrannsóknir, t.d. einu 

sinni á ári. 

 

Efling samfélags fræðafólks með eflingu mannauðs er einnig vel þekkt. Öflug menntun, í 

grunnskólum og framhaldsskólum ekki síður en háskólum, er grundvöllur að öflugu 

rannsóknarstarfi. Menntun stefnumótunaraðila og þeirra sem vinna að æskulýðsmálum er ekki 

síður mikilvæg en menntun rannsóknarfólks. Öflugt samstarf rannsóknarfólks og þeirra sem vinna 

að æskulýðsmálum er grunnurinn að öflugu fræðasamfélagi. 

 

Félagsauður er ekki síður mikilvægur til að efla samfélag um æskulýðsrannsóknir en fjármagn og 

mannauður. Í kenningum Coleman um félagsauð er gert ráð fyrir þremur meginþáttum í 

félagsauði; tengslanet, traust og viðmið. Tengslanet má virkja á ýmsan hátt, svo sem með því að 

stofna eða styðja við stofnun formlegra samtaka og skapa þannig umhverfi fyrir sérfræðinga til að 

hittast, skiptast á skoðunum og upplýsingum. Traust er erfitt að mynda eftir beiðni. Traust er 

áunnið m.a. með faglegum vinnubrögðum. Það má þó efla traust með ýmsum hætti (svo sem 

sannsögli, samræmi í hegðun og gerðum og faglegri framkomu). Traust er líklegra til að ríkja við 

aðstæður þar sem sanngirni og gagnsæi eru ríkjandi. Ennfremur má virkja félagsauð með því að 

styrkja þau norm og viðmið sem tíðkast í rannsóknarstarfi. Það er m.a. hægt með því að halda í 

heiðri gildi vísindasamfélagsins við úthlutun styrkja, svo sem um heimildanotkun, ritrýni, 

jafningjarýni og faglegan rökstuðning. 

 

Mikilvægt er að kanna hvort hluta af fjármagni undir fjárlagalið um æskulýðsrannsóknir gæti verið 

úthlutað sem styrk til rekstrar fagtímarits um æskulýðsrannsóknir. MMR gæti gert 

æskulýðsrannsóknum hærra undir höfði á vefsíðum sínum en aðeins þeim sem ráðuneytið styður 

með beinum fjárstuðningi. Fjárstuðningur sem felst í rekstri háskóla og úthlutun styrkja (t.d. 

Rannís) er einnig hluti af framlagi hins opinbera til æskulýðsrannsókna og því er vel réttlætanlegt 

að bæta verulega við það efni sem birtist á vefsíðu ráðuneytisins. 

 

Mennta- og menningarmálaráðuneyti, háskólar landsins og æskulýðssamtök gætu staðið saman að 

reglubundum ráðstefnum þar sem fjölbreyttum hópi rannsóknarfólks og fólks sem vinnur við 

málaflokkinn verður boðið til þátttöku en þá skal forðast að slíkar ráðstefnur verði aðeins sóttar af 

fámennum hópi sérfræðinga. Til þess að koma í veg fyrir að slíkt gerist væri hægt að leitast við að 

virkja einnig skólasamfélagið allt og þá sem starfa í æskulýðs- og félagsstarfi. 

 

Gögn sem endurspegla samfélagið eru lítils virði ef ekki eru til staðar ferli sem breyta þessum 

gögnum í aðgengilegar upplýsingar. Tölvuvæðing rannsóknargagna og framfarir í aðferðafræði 

rannsókna hafa fært rannsóknarfólki öflug tæki til að draga fram upplýsingar úr gögnum. 

Upplýsingar eru lítils virði ef þær eru hvorki gerðar aðgengilegar né nýttar til að efla þekkingu. 

Þekking hefur svo takmarkað gildi ef hún nýtist ekki til að efla visku og sýn þeirra sem búa yfir 

henni, því viska og sýn er nauðsynleg til að við getum bætt samfélagið með hag nýrra kynslóða að 

leiðarljósi. Þekkingarpíramídinn, með grunn í gögnum og hátind í visku minnir okkur reglulega á 

að hag íslenskrar æsku er ekki borgið með því einu að safna meiri gögnum heldur þarf að tryggja 

að unnið sé úr þeim gögnum sem til eru, þekkingu miðlað og hún virkjuð til visku.  

4 Fjárhagsrammi og -ferlar um æskulýðsrannsóknir 

Frá mennta- og menningarmálaráðuneytinu fást þær upplýsingar að eini fjárlagaramminn um 

æskulýðsrannsóknir á vegum ráðuneytisins sé það sem bundið er í fjárlög hverju sinni. 

Enginn sérstakur verkferill sé til um úthlutun úr þessum fjárlagaramma frekar en að til staðar séu 

sérstakir verkferlar um safnliði í ráðuneytinu. Ekki fást upplýsingar um hvernig ákvarðanir eru 

teknar um hversu há upphæð fer í æskulýðsrannsóknir í fjárlagatillögum ráðuneytisins né hvernig 

ákvarðanir eru teknar um það hvernig þeim fjármunum er varið.  

 

Við úrvinnslu nefndarinnar á innsendum gögnum kemur fram misræmi í fjárlögum og fjárstyrk 

samkvæmt samstarfssamningum. Á árunum 2006-2011 hafa samtals 34,5 milljónir verið á 

fjárlögum undir liðnum æskulýðsrannsóknir. Hins vegar sýna samningar ráðuneytisins á sama tíma 

aðeins fram á 28,35 milljóna króna styrk. Þar sem ýmsar eðlilegar skýringar geta verið á slíkum 

misfærslum óskaði ráðgjafanefndin eftir afriti af öllum færslum á umræddum bókhaldslið úr 

bókhaldskerfi ráðuneytisins. 

 

Ljóst er á svörum frá starfsmönnum mennta- og menningarmálaráðuneytis og á gögnum sem 

nefndin fékk afhent að misræmi þetta á sér eðlilegar skýringar. Styrkir og greiðslur til 

æskulýðsrannsókna fara eftir samningum sem oft ná til meira en eins árs enda eru 

æskulýðsrannsóknir oft tímafrekar. Því getur verið misræmi milli fjárlaga og greiðslna þegar 

greiðslur fyrir tiltekinn samning ná yfir meira en eitt fjárlagaár.  

Í töflunni hér að neðan má líta heimildir fjárlaga til útgjalda undir liðnum æskulýðsrannsóknir.  

 

Yfir þetta sex ára tímabil má sjá að útgjöld mennta- og menningarmálaráðuneytið hefur verið vel 

innan fjárlaga. Ekki fengust upplýsingar lengra aftur í tímann en til 2006 og því getur nefndin ekki 

tjáð sig um tímabilið þar á undan.   

  

Tafla 1. Greiðslur og fjárlagaliðir til æskulýðsrannsókna. (Heimildir: Fjárlög, ýmis ár; útprentun úr 

bókhaldskerfi mennta- og menningarmálaráðuneytis, 2012) 

 

Ár Greiðslur Fjárlög Greiðslur umfram fjárlög 

2006 3.730.865 3.000.000 24,36% 

2007 7.369.838 5.500.000 34,00% 

2008 4.909.946 7.500.000 -34,53% 

2009 7.657.600 6.700.000 14,29% 

2010 4.000.090 6.000.000 -33,33% 

2011 5.762.826 5.800.000 -0,64% 

Samtals 33.431.165 34.500.000 -3,10% 
 

Það skal tekið fram að ráðgjafanefndin hafði ekki yfirliti yfir önnur útgjöld sem flokkast á 

fjárlögum ýmist til æskulýðsmála eða æskulýðssjóðs og því er útilokað fyrir nefndina að kanna 

hvort þar sé að finna styrki til rannsókna. Þegar útgjöld þessara ára eru greind nánar kemur í ljós 

að fjármagn til æskulýðsrannsókna dreifist á nokkra liði eins og sést í töflu 2. Þar má sjá að 

stærstur hluti greiðslna fer í rannsóknaröðina Ung fólk hjá Rannsóknum og greiningu ehf. og 

kynningum á þeirri rannsóknaröð.  

   

Tafla 2. Greiðslur á gjaldaliðinn æskulýðsrannsóknir frá 2006-2011  

Ár Liður Greitt 
Hlutfall af heild 

2006-2011 

2006-2011 Kynning og veitingar 494.054 1,5% 

2006-2011 Auglýsingar 435.984 1,3% 

2006-2011 Prentun, útgáfa og önnur þjónusta 2.638.147 8,1% 

2006-2011 Póstkostnaður 526.848 1,6% 

    2006-2011 Rannsóknir og greining ehf 28.205.722 86,3% 

2006-2011 Heild 32.665.960 100,0% 
 

 

Mennta- og menningarmálaráðuneytið er líklega eina stofnun ríkisins sem notar hugtakið 

æskulýðsrannsókn í rekstri og fjárlagagerð. Hugtakið er til dæmis ekki notað á Námsmatstofnun 

(munnleg heimild, Júlíus K. Björnsson, 22. mars 2011). Af vefsíðum mennta- og 

menningarmálaráðuneytisins má ráða að æskulýðsrannsóknum þar sé einna helst sinnt með 

rannsóknaröðinni Ungt fólk, sem hófst árið 1992 hjá Rannsóknastofnun uppeldis- og menntamála 

en hefur frá árinu 1999 verið haldið áfram hjá fyrirtækinu Rannsóknir og greining ehf.  

Ljóst er að fleiri stofnanir og ráðuneyti veita styrki í æskulýðsrannsóknir. Hins vegar er ekki að 

finna ákvæði í lögum eða reglugerðum sem tilgreina sérstaklega hvort eða hvernig styrkja beri 

æskulýðsrannsóknir. 

 

4.1 Forvarnasjóður  

Forvarnarsjóður hefur í mörg ár styrkt verkefni og rannsóknir sem snúa að högum ungs fólks. 

Samkvæmt lögum rennur 1% af áfengisgjaldi í forvarnarsjóð. Á tímum Lýðheilsustöðvar lagði 

forstjóri hennar fram tillögur til heilbrigðisráðherra um skiptingu Forvarnasjóðs. Hluti úthlutana úr 

sjóðnum hefur farið í rekstur ákveðinna verkefna og hluti hefur farið í styrki eftir auglýsingu.  

 

Forvarnarsjóður hefur bæði styrkt rannsóknarverkefni, heilsueflingar- og forvarnarverkefni. 

Rannsóknarstyrkir hafa verið veittir bæði fyrir gagnasöfnun og aðra þætti rannsókna. Við 

styrkveitingu er helst litið til væntanlegra framlaga til forvarnar og heilsueflingar, þá sérstaklega 

áfengis- og vímuefnaforvarna. Áfengis- og vímuvarnarráð í samstarfi við Lýðheilsustöð lagði fram 

tillögur að styrkveitingum eftir yfirferð umsókna. Heilbrigðisráðherra (nú velferðarráðherra) hefur 

veitt styrki að mestu í samræmi við tillögur frá ráðinu. 

 

Nýlega var lögum um Forvarnasjóð breytt og heitir sjóðurinn nú Lýðheilsusjóður og heyrir undir 

Embætti landlæknis. Samkvæmt reglugerð um Lýðheilsusjóð er hlutverk hans „að styrkja 

lýðheilsustarf sem samræmist markmiðum laga um landlækni og lýðheilsu, bæði innan og utan 

embættisins, í þeim tilgangi að stuðla að heilsueflingu og forvörnum“. Líklegt er að auk 

nafnabreytingar verði nú auðveldara að styðja við lýðheilsuverkefni sem snúa ekki beint að 

áfengis- og vímuefnaforvörnum. Frá árinu 2008 hefur það verið skilyrði fyrir rannsóknastyrkjum 

til gagnaöflunar að Embætti landlæknis (áður Lýðheilsustöð) hafi aðgang að 

ópersónugreinanlegum frumgögnum og nauðsynlegum stoðupplýsingum ári eftir að gagnasöfnun 

lýkur. Í samráði við styrkþega gat Lýðheilsustöð einnig veitt þriðja aðila aðgang að gögnunum. 

 

Mikil áhersla hefur verið lögð á börn og ungmenni í styrkveitingum úr Lýðheilsusjóði  þó ekkert í 

lögum eða reglugerðum um sjóðinn kveði svo á um. Samkvæmt reglugerð styrkir Lýðheilsusjóður 

verkefni sem eru í samræmi við stefnu stjórnvalda hverju sinni. Mikilvægt er að standa vörð um að 

sjóðurinn styrki áfram æskulýðsrannsóknir og að ekki fari of stór hluti úthlutana sjóðsins í 

rekstrarkostnað stofnana, svo sem skóla, heilsugæslu eða Embættis landlæknis.  

 

Sumum kann að þykja undarlegt að tvö ráðuneyti styrki æskulýðsrannsóknir. Þessi tvískipting 

endurspeglar aðeins þá einföldu staðreynd að velferð barna og ungmenna heyrir undir fleiri en eitt 

ráðuneyti. Þó finna megi ýmis rök fyrir því að gagnlegt gæti verið að sameina sjóði sem veita 

styrki til æskulýðsrannsókna þá fylgja því ýmsir kostir að sjóðirnir séu fleiri en einn. Sem dæmi 

má nefna að gagnasöfnun rannsókna, sem styrktar hafa verið af Forvarnasjóði, hafa oft verið 

grunnur að öflugum rannsóknum á öðrum sviðum æskulýðsmála sem ekki er augljóst að ella hefðu 

farið fram.  

 

Árið 2011 var ríflega 72 milljónum króna úthlutað til 102 verkefna, þar af 10,4 milljónum í 10 

rannsóknarverkefni. Öllum rannsóknunum, að einni undanskilinni (800.000 kr.), virðist beint að 

börnum og ungmennum (barna- og framhaldsskólastig). Undanfarin ár hafa úthlutanir til 

rannsókna hækkað ár frá ári. Árið 2010 fóru 11,3 milljónir króna í rannsóknaverkefni, 7,15 

milljónir árið 2009. 5,2 árið 2008, 4,9 2007 og 2,6 milljónir árið 2006.  

 

Ramminn um æskulýðsrannsóknir er nokkuð óljós m.a. vegna þess að unnið er að málefnum 

æskunnar á ólíkum vettvangi á vegum hins opinbera og með mismunandi áherslum. 

Ráðgjafanefndin hefur sent fyrirspurnir til ýmissa ráðuneyta um hvort og með hvaða hætti 

ráðuneytin styrkja æskulýðsrannsóknir. Innanríkisráðuneytið svaraði því til að hvorki ráðuneytið 

né undirstofnanir þess veiti styrki til æskulýðsrannsókna. Velferðarráðuneytið hefur ekki svarað 

nefndinni þrátt fyrir ítrekun en ætla má að umfjöllun hér að ofan um Lýðheilsusjóð styrkveitingar 

til æskulýðsrannsókna á vegum ráðuneytisins og undirstofnana þess sé tæmandi.  

 

Ráðgjafanefndin leggur til að tekið verði upp opið gagnsætt ferli þar sem auglýst er eftir 

umsóknum um styrki. Notast verði við skilgreint matskerfi með það að markmiði að velja 

þær rannsóknir sem líklegastar eru til að skila árangri. Ráðgjafanefndin leggur til að MMR 

móti skýra stefnu um hverju rannsóknastyrkir eigi að skila og hvaða áherslu ráðuneytið hafi 

hverju sinni með því að styrkja rannsóknastarf. Æskilegt er að stofnanir sem veita styrki 

samræmi vinnubrögð við úthlutun og auglýsingu styrkja.  

5 Tillögur um fyrirkomulag rekstrar á samræmdum gagnagrunni með 

helstu rannsóknargögnum á sviðinu, bæði eigindlegum og megindlegum 

 

Þegar rætt er um gagnagrunna er mikilvægt að halda til haga tveimur megintegundum af 

gagnagrunnum. Annars vegar eru gagnagrunnar þar sem finna má nöfn rannsókna og 

rannsóknaritgerða auk útdráttar, nafna höfunda o.s.frv. Hins vegar eru gagnagrunnar þar sem 

rannsóknarfólk getur sótt rannsóknargögn sem aðrir hafa safnað. Slík gagnasöfn eru algeng t.d. í 

Bandaríkjunum þar sem háskólar taka að sér að skrá, geyma og veita aðgang að gagnasöfnum, 

ýmist úr spurningakönnunum eða öðrum upplýsingakerfum (manntöl, fæðingarskrár o.s.frv.). 

 

Það á við um alla gagnagrunna að það kostar tíma og fyrirhöfn að reka þá. Ef gert er ráð fyrir 

mikilli ásókn í slík gögn borgar sig að koma á fót kerfi þar sem afgreiðsla beiðna verði að mestu 

sjálfvirk. Stofnkostnaður við slík kerfi er nokkur. Ef aðgangur að hverju gagnasafni er tiltölulega 



 11 

lítill er betra að umsóknir verði afgreiddar ein í einu, en gera þarf ráð fyrir að slík afgreiðsla taki 

tíma og kosti þar með peninga.  

 

Ráðgjafanefnd leggur til að gagnagrunnur af fyrri tegundinni, þ.e. að skráð nöfn rannsókna, 

höfunda, útdráttur o.s.frv. verði hluti af Gegni, samskrá íslenskra bókasafna á vefnum. 

Kerfið er til staðar og því þarf aðeins að tryggja að æskulýðsrannsóknir séu merktar sem 

slíkar í kerfinu.  

 

Þegar hugað er að gagnagrunnum rannsóknargagna verður málið flóknara. Ýmis rannsóknargögn 

sem hafa fengið opinberan styrk síðustu árin eru utan lögsögu MMR og því hefur ráðuneytið lítið 

sem ekkert um það að segja hvort eða hvernig þessum gögnum er haldið til haga. 

 

Ef stefna á í framtíðinni að því að gögn verði gerð aðgengileg fyrir ábyrga notkun, er mikilvægt að 

huga vel að aðgengi að þeim. Aðgengi í orði dugar ekki ef hindranir eru svo miklar að ógjörningur 

er fyrir fræðafólk að vinna úr gögnum. Hins vegar þarf að passa að gögnin séu ekki það opin að 

hætta sé á misnotkun. Þannig þyrfti að vera lágmarks aðgangsstýring þar sem settar eru fram 

kröfur um að umsækjendur sýni fram á faglega þekkingu eða hafi ábyrgðarmann (leiðbeinanda) 

sem hafi þá þekkingu. 

 

Áður en kerfisbundin miðlæg varsla gagna er sett upp er gagnlegt að taka saman yfirlit yfir 

rannsóknir sem þegar hafa verið gerðar. Unnið hefur verið að slíku yfirliti á vegum Sambands 

íslenskra sveitarfélaga. Mikilvægt er að bæta við það yfirlit meiri stoðgögnum, svo sem 

upplýsingum um úrtak, heimtur, spurningalista ofl. 

 

Ráðgjafanefnd leggur til að MMR, í samvinnu við Samband íslenskra sveitarfélaga, safni 

saman stoðupplýsingum um æskulýðsrannsóknir, sem nýta má sem grunn að 

aðgangsstýrðum gagnagrunni, þar sem rannsakendur geta sótt gögn til að vinna úr í sínu 

rannsóknarstarfi. Lagt er til að tvær stofnanir, óháðar þeim sem safna gögnunum, haldi 

saman gagnagrunni um þær rannsóknir sem MMR (og helst önnur ráðuneyti) styrkir.  

 

Tryggja þarf að lýsing gagna sé nægjanleg til að unnt sé að nota gögnin af öðrum en þeim 

sem safnaði þeim. Tryggja þarf að höfð sé í heiðri persónuvernd við meðferð gagnanna. 

Fylgja þarf eftir, eins og kostur er, að almenn, fagleg og vísindaleg vinnubrögð séu viðhöfð í 

meðferð gagna. 

 

Kanna má hvort grundvöllur sé fyrir geymslu og aðgangsstýringu gagna hjá Hagstofu Íslands, 

Þjóðskjalasafni, Félagsvísindastofnun eða öðrum háskólastofnunum sem ekki safna gögnum vegna 

æskulýðsrannsókna. Félagsvísindastofnun hefur þegar hafið vinnu við að auðvelda aðgengi að 

ýmsum rannsóknargögnum sem safnað hefur verið síðustu ár.  

6 Samantekt: Tillögur ráðgjafanefndar  

 

1. Í ljósi þess að ein skilgreining á æsku og æskulýðsrannsóknum verður ekki fundinn er 

mikilvægt að þeir sem sinna æskulýðsmálum tileinki sér sveigjanleika í notkun hugtakanna. 

Sveigjanleiki er mikilvægur til að æskulýðsrannsóknir beri árangur þar sem þess er helst þörf 

en ekki aðeins á afmörkuðu sviði æskulýðsmála. 

2. Ráðgjafanefnd um æskulýðsrannsóknir leggur til að mótuð verði stefna um að öll gögn sem 

safnað er fyrir opinbert fé verði í framtíðinni opnuð fyrir ábyrga notkun fræðasamfélagsins. 

Rannsakendur sem leggja mest til gagnaöflunar geti haft árs forskot í notkun gagna áður en 

þau eru opnuð öðrum. Rök eru færð fyrir mikilægi slíkrar stefnu í megintexta.  

3. Til þess að efla fjölbreytileika rannsókna á þessu sviði leggur nefndin til að tryggja þurfi 

eftirtalda lykilþætti í styrkveitingu: 

a) að ferli í auglýsingum, meðferð umsókna og veitingu styrkja sé gagnsætt, 

b) að jafnræði sé á milli umsækjenda, 

c) að tekin verði upp gæðaviðmið við mat á ætluðum ávinningi rannsókna, 

d) að MMR sýni faglegt frumkvæði í að skilgreina hvaða þætti leggja beri áherslu á hverju 

sinni með markvissri stefnumótun. 

4. Ráðgjafanefndin leggur til að tekið verði upp opið gagnsætt ferli þar sem auglýst er eftir 

umsóknum um styrki. Notast verði við skilgreint matskerfi með það að markmiði að velja 

þær rannsóknir sem líklegastar eru til að skila árangri. Æskilegt er að stofnanir sem veiti 

styrki samræmi vinnubrögð við úthlutun og auglýsingu styrkja. 

5. Ráðgjafanefnd leggur til að skráð nöfn rannsókna, höfunda, útdrættir o.s.frv. verði hluti af 

Gegni, samskrá íslenskra bókasafna á vefnum. Kerfið er til staðar og því þarf aðeins að 

tryggja að æskulýðsrannsóknir séu merktar sem slíkar í kerfinu. 

6. Ráðgjafanefnd leggur til að MMR, í samvinnu við Samband íslenskra sveitarfélaga, safni 

saman stoðupplýsingum um æskulýðsrannsóknir sem nýta má sem grunn að aðgangsstýrðum 

gagnagrunni þar sem rannsakendur geta sótt gögn til að vinna úr í sínu rannsóknarstarfi. Lagt 

er til að tvær stofnanir, óháðar þeim sem safna gögnunum, haldi saman gagnagrunni frá þeim 

rannsóknum sem MMR (og helst önnur ráðuneyti) styrkir reglulega. Tryggja þarf að lýsing 

gagna sé nægjanlega glögg svo að aðrir geti notað en þeir sem söfnuðu þeim. Tryggja þarf að 

höfð sé í heiðri persónuvernd við meðferð gagnanna. Fylgja þarf eftir, eins og kostur er, að 

almenn, fagleg og vísindaleg vinnubrögð séu viðhöfð í meðferð gagna. 

Fylgiskjöl / Viðaukar 

Viðauki A. Dæmi um viðmið við mat á gæðum rannsóknarverkefna. 

 

Byggt á: Miller, D. C., Salkind, N. J., Handbook of social measurement. 6th ed. (2002). Handbook 

of research design and social measurement (6th ed./edited by Delbert C. Miller (deceased), Neil J. 

Salkind). Thousand Oaks, CA; London: Sage Publications, Inc. 

Hverjum þætti er gefið ákveðið vægi áður en tekið er við umsóknum. Við mat á umsóknum er 

þessum spurningum svarað, þáttum gefin einkunn sem byggð er á svarinu, einkunn margfölduð 

með vægi og margfeldin lögð saman sem gefur heildareinkunn fyrir hverja umsókn. 

Yfirlit fyrri rannsókna/staða þekkingar 

1. Hversu vel passar fræðilegur bakgrunnur og yfirlit fyrri rannsókna við fyrirhugaða rannsókn? 

2. Er yfirlit fyrri rannsókna nýlegt? Eru nýjustu heimildirnar margra ára gamlar? 

 

Viðfangsefni og tilgangur 

 

1. Eru viðfangsefnið og rannsóknarspurningarnar skiljanlegar? 

2. Er greinilega skýrt frá tilgangi rannsóknarinnar? 

3. Er tilgangur rannsóknarinnar í samræmi við fræðilegan bakgrunn sem fjallað er um? 

4. Byggir röksemdafærsla fyrir tilgátum á vel skilgreindum hugtökum? 

5. Eru rök fyrir því af hverju mikilvægt er að framkvæma rannsóknina? 

 

Tilgátan 

1. Er greinilega skýrt frá rannsóknartilgátum? 

2. Tilgreina rannsóknartilgátur skýrt samband milli breyta? 

3. Byggja tilgáturnar á kenningum eða yfirliti fyrri rannsókna? 

4. Eru tilgáturnar prófanlegar? 

 

Aðferðin 

1. Eru bæði fylgibreytur og frumbreytur vel skilgreindar? 

2. Eru skilgreiningar og lýsingar á breytum fullnægjandi? 

3. Er ljóst hvernig rannsóknin verður framkvæmd? 

4. Eru nægar upplýsingar um áreiðanleika og réttmæti breyta? 

 

Úrtakið 

1. Er úrtakið valið á þann hátt að það endurspegli skilgreint þýði? 

2. Er ljóst hvaðan úrtakið er fengið og hvernig það var valið? 

3. Eru þátttakendur rannsóknarinnar svipaðir þeim sem taka þátt í öðrum svipuðum rannsóknum?  

4. Er skilgreint þýði viðeigandi fyrir rannsóknina. 

 

Niðurstöður og umræður (í rannsóknarskýrslum/greinum, á síður við umsóknir) 

1. Tengir höfundur niðurstöðurnar við fræðilegan bakgrunn (review of literature)? 

2. Eru niðurstöðurnar tengdar tilgátunum? 

3. Eru umræður um niðurstöður samkvæmar niðurstöðunum? 

4. Fjalla umræðurnar um þær tilgátur sem settar voru fram í upphafi? 

 

Heimildir 

1. Er heimildaskrá nýleg? 

2. Er samræmi í uppsetningu heimilda? 

3. Vantar heimildir í heimildalistann? 

4. Endurspeglar heimildalistinn helstu heimildir á sviði rannsóknarinnar? 

5. Koma allar heimildir fram í heimildalista sem til er vitnað í textanum? 

 

Almennar athugasemdir um umsókn 

1. Er umsókn vel skrifuð og skiljanleg? 

2. Er óhlutdrægt (hlutlaust) málfar viðhaft (nonsexist and relatively culture-free)? 

3. Hverjir eru styrkleikar og veikleikar rannsóknarinnar? 

4. Hverjar eru helstu ályktanir rannsóknarinnar? 

 

Þessi viðmið eru ekki tæmandi né þau einu réttu en þau er sett, ekki aðeins til að niðurstöður 

rannsóknar séu skiljanlegar, heldur og til að umsækjendur sýni fram á þekkingu á málefninu og 

auka þannig líkur á að vel sé staðið að rannsóknum sem styrki hljóta. 

Viðauki B. Um nafnleysi, rekjanleika svara og aðkomu Vísindasiðnefndar að 

æskulýðsrannsóknum 

 

 

Þann 19. október 2010 barst nefndinni erindi frá mennta- og menningarmálaráðuneytinu, þar sem 

óskað var álits nefndarinnar á álitamálum, sem ráðuneytið hafði spurnir af, um nafnleysi og 

rekjanleika svara úr spurningalistum Rannsóknar og greiningar ehf. (RogG) og hvort rétt væri að 

Vísindasiðanefnd þyrfti að veita leyfi til rannsókna af þessu tagi. Þar sem málið var nokkuð brýnt 

tók formaður ráðgjafanefndar málið að sér og svaraði ráðuneytinu til bráðabirgða en bar erindið 

síðar upp á fundi með nefndinni. 

 

[   ] (ávarpsorð) 
 

Ég áframsendi erindi þitt á nefndina og við munum fjalla um þetta á næsta fundi hennar. Þangað til 

sendi ég þér faglegt mat mitt á þessu máli. 

 

Ég ætla ekki að senda þessa punkta strax á nefndina, ef nefndarmenn vilja móta sér skoðun fyrst. 

 

Þessi umræða um leyfisveitingar Vísindasiðanefndar fyrir æskulýðsrannsóknir er ekki ný. Það er, 

að ég tel, ný túlkun að menntarannsóknir eins og Ungt fólk heyri undir Vísindasiðanefnd. Ég held 

að margir séu mér sammála að Vísindasiðanefnd hafi ekkert með rannsóknir sem þessa að gera. 

 

Starfsemi og lögsaga Vísindasiðanefndar (VSN) byggir á lögum um réttindi sjúklinga og reglugerð 

sem byggist á þeim lögum. Þess vegna er erfitt að sjá að rannsóknir sem ekki byggja á þátttöku 

sjúklinga eigi erindi til nefndarinnar en VSN hefur túlkað verksvið sitt víðar en ég tel eðlilegt. 

 

Ef færð eru fyrir því rök að vísindasiðanefnd skuli fjalla um rannsókn sem þessa vegna þess að 

svörin séu rekjanleg og að spurningar geti haft áhrif þá mætti færa fyrir því rök að skráning 

leikfimikennara á þreki nemenda sé eftirlitsskylt af hálfu VSN, öll skráning árangurs nemenda, 

agabrot, o. s. frv. 

 

Umræða um nafnleysi og rekjanleika svara er engu að síður mikilvæg og áhugaverð [og] óháð 

aðkomu VSN. 

 

Í því sambandi er mikilvægt að halda til haga tveimur tæknilegum atriðum og skilgreiningum. 

  

Gögn í rannsóknum sem þessum eru nafnlaus. 
Ef einhver þátttakandi slysast til að merkja spurningahefti með nafni eða kt. er nafninu (eða kt.) 

eytt strax af öllum gögnum (spurningahefti) um leið og það sést (í örfáum tilfellum þegar 

nemendur gleyma sér). Slíkt hefur verið venjan í þeim skólarannsóknum sem ég hef komið nálægt 

m.a. hjá RogG og tel ég enga ástæðu til annars en að svo verði áfram. 

 

[   ] (nafn málsaðila) bendir á að gögnin séu mögulega rekjanleg. 
Það er líklega rétt að tæknilega er mögulegt að rekja svör til einstaklinga. Tæknilega er einnig 

mögulegt að rekja nafnlausar kannanir með t.d. fingrafari á spurningalista, tímasetningu símtals í 

símaveri Capacent og fleiri langsóttum leiðum. 

 

Rannsakendur þurfa að gera greinarmun á fullyrðingum um að gögn „séu ekki rekjanleg“ og hins 

vegar „að svör verði ekki rakin til einstaklinga“. 

 

Ef þú segir það fyrra og spyrð svo um þessi atriði sem [    ] (nafn málsaðila) tilgreinir þá ertu ekki 

að segja kórrétt frá. Ef þú segir að svör verði ekki rakin til einstaklinga, þá þarftu sem 

ábyrgðarmaður að standa við það loforð og sjá til þess að aðrir standi við það líka. 

 

Loforði um að gögn/svör verði ekki rakin til einstaklinga er að hægt að framfylgja með 

samþættingu ýmissa atriða. 

1) sjá til þess að það sé nær ógerningur (aldrei hægt að útiloka það 100%) með því t.d. að spyrja 

hvorki um nafn né kennitölu. 

1b) t.d. má flokka opin svör þannig að starf föður og móður sé ekki rekjanlegt heldur sett í stærri 

flokk með öðrum svörum. 

Dæmi um slíkt væri að svarið „ráðherra“ væri breytt í „stjórnandi“ eða „embættismaður“ ásamt 

öðrum svörum sem flokkast eins. 

2) lofa því og standa við það loforð að slíkt verði aldrei reynt, 

3) ganga þannig frá gögnum að aðrir en ábyrgðarmaður rannsóknar geti ekki unnið með breytur 

sem gera gögn rekjanleg, 

3b) t.d. með flokkum svara, 

3c) og að ekki verði opnað svo mikið fyrir aðgang annarra að gögnunum að þeir geti fengið 

upplýsingar sem hægt er að nota til að rekja svör (t.d. að hafa fjölda bakgrunnsbreyta í lágmarki 

þegar gögn eru afhent öðrum). 

4) að úrvinnsla gagna og birting niðurstaðna sé með þeim hætti að niðurstöður verði ekki birtar 

fyrir fámenna hópa (stærðarmörk eru breytileg eftir samhengi), 

5) Sjá til þess að upplýsingar um nöfn nemenda eftir skólum verði aldrei í sömu tölvu og 

gagnaskrá rannsóknar. 

 

Allt byggir þetta á trausti sem hver og einn rannsakandi þarf að byggja upp hjá sér. Hafi 

viðkomandi fyrirgert þessu trausti á hann/hún ekki að vinna með gögn sem þessi. 

 

Jafnvel ef svo illa fer að einhver sviki þetta loforð um að gögn verði ekki rekjanleg, þá er 

rannsakandi að skaða sjálfan sig mun meira en þátttakanda. Þátttakandi þarf ekki að hafa skrifað 

rétt svar. Auk þess má segja að svar sem þátttakandi svarar undir loforði um að svör verði ekki 

rakin gildi þá og því aðeins að loforðið sé efnt. Sé loforðið svikið og traustið þrotið þá 

trúverðugleiki gagnanna einnig farinn svo og trúverðugleiki rannsakanda. Þetta minnir okkur á að 

fólk sem starfar á þessum vettvangi er klárara en svo að grafa undan eigin starfi með því að gera 

einhverja vitleysu sem felst í því að hægt sé að rekja svör til einstaklinga. 

 

Í íslenskum unglingarannsóknum frá 1992 hafa engin svör verið rakin til einstaklinga. Sama á 

sjálfsagt við lengra aftur en ég þekki ekki nægjanlega til þannig að ég tjái mig ekki um það sem 

gerðist fyrr.  

 

Oft gleymist í svona umræðu að rannsakendur hafa hvorki tíma, áhuga né vilja til að brjóta á 

réttindum fólks með því að rekja svör þó það sé tæknilega mögulegt. Gott rannsóknarfólk hefur 

nóg annað við tímann að gera. 

 

Mitt álit er að það muni ekki standast lög að Vísindasiðanefnd skipti sér af þessari rannsókn (þó 

þyrfti álit lögfræðings eða dómstóla til að skera endanlega úr um það). 

 

Ég tel að skólastjóri hafi fullt vald til að hafna þátttöku nemenda sinna í umræddri rannsókn, enda 

er grunnur að svona fyrirlögn traust milli rannsakanda, skólastjóra, nemenda og foreldra. Ef 

traustið er ekki til staðar er grundvöllur rannsóknarinnar í þeim skóla brostinn en á sama hátt 

minnka gæði rannsóknarinnar í heild sinni. 

 

Ég sé ekki að mennta- og menningarmálaráðuneytið þurfi að aðhafast eitthvað í þessu máli. Ef 

MMR vill gefa út yfirlýsingu um að það treysti RogG fyrir þessu þá er svo sem hægt að gera það 

og það gæti styrkt rannsóknina.  

 

Ég vona að þessir punktar hjálpi eitthvað. 

Kær kveðja 

Stefán Hrafn Jónsson 

 

Svar formannsins var nokkrum dögum síðar borið undir nefndina, fyrst með tölvupósti og síðar á 

fundi. Nefndin var sammála svarbréfi formanns. Einn nefndarmaður benti á að á þessu sem 

mörgum öðrum málum væri oft fleiri en ein hlið og hugsanlega mætti kalla eftir sjónarmiðum 

Vísindasiðanefndar (VSN). Hins vegar má benda á að sjónarmið VSN birtist að hluta í 

samskiptum við Rannsóknir og greiningu. 



 18 

Viðauki C. Nokkrar skilgreiningar og heimildir um hugtökin youth og youth 

research 

 

Hugtakaskilgreining Sameinuðu þjóðanna: 

http://www.un.org/esa/socdev/unyin/qanda.htm 

A- The United Nations, for statistical purposes, defines ‘youth’, as those persons between the ages 

of 15 and 24 years, without prejudice to other definitions by Member States. This definition was 

made during preparations for the International Youth Year (1985), and endorsed by the General 

Assembly (see A/36/215 and resolution 36/28, 1981). All United Nations statistics on youth are 

based on this definition, as illustrated by the annual yearbooks of statistics published by the United 

Nations system on demography, education, employment and health. 

 

 

Hugtakaskilgreining Evrópusambandsins: 

http://ec.europa.eu/youth/news/doc/new_strategy/youth_report_final.pdf 

 

There is no clear-cut definition of youth. The period of when a person is seen as young may be 

considered a transition phase. Youth has been defined as “the passage from a dependant childhood 

to independent adulthood”. Young people are in transition between a world of rather secure and 

standard biographical development to a world of choice and/or risk where individuals have to 

choose and plan their own orientation and social integration. 

 

  

http://www.un.org/esa/socdev/unyin/qanda.htm
http://ec.europa.eu/youth/news/doc/new_strategy/youth_report_final.pdf

Viðauki D: Fundargerðir  

 

 

Fyrsti fundur : Júní 2010 Lýðheilsustöð 

Mætt voru: Stefán Hrafn Jónsson, Andrea Hjálmsdóttir, Sindri Snær Einarsson, Auður Geirsdóttir, 

Soffía Pálsdóttir.    

  

Stefán Hrafn Jónsson, formaður nefndarinnar, setti fundinn og bauð nýskipað nefndarfólk 

velkomið til starfa. 

  

Eftir að nefndarfólk hafði kynnt sig voru nokkrar umræður um hlutverk nefndarinnar og hvaða 

vægi álit nefndarinnar hefði. Rætt um að æskilegt væri ef nefndarálit næði inn í sóknaráætlun 

ríkisstjórnarinnar. 

  

Stefán lagði fram skjal þar sem taldar voru upp væntingar ráðuneytisins til nefndarinnar og hafði 

hann tekið saman nokkra punkta er varða helstu störf nefndarinnar. Umræður voru um þessa liði. 

Stefán kallaði eftir viðbótum og athugasemdum frá nefndarmönnum. 

  

Rætt var um hvernig skilgreina bæri og hvað fælist í hugtakinu æskulýðsrannsókn. Nefndin telur 

mikilvægt að samkomulag verði um skilgreiningu hugtaksins og þau aldursmörk sem nefndin 

vinnur út frá. Samþykkt var að kanna hvernig aðrir, erlendir og innlendir fræðimenn, hafa 

skilgreint þetta hugtak. Fram kom að víða í Evrópusamstarfi er notast við aldursmörkin 16-35 ára.  

 

Auður og Sindri ætla að nota tengslanet sitt til að kalla eftir skilgreiningum erlendis frá (Evrópu) á 

hugtakinu „Youth Research“ sem hægt væri að nota til viðmiðunar hér á landi. 

 

Rætt var um hvernig staðið skyldi að tillögum um hvernig megi efla fjölbreytilegar rannsóknir á 

þessu sviði. Æskilegt er að byrja á því að kanna hvort til eru samantektir eða gagnagrunnar um 

rannsóknir á sviði æskulýðsmála og nefndarfólk var sammála um að slíkann gagnagrunn þyrfti að 

efla til muna. Stefán tók að sér fyrir næsta fund að finna samantekt sem Þóroddur Bjarnason (einn 

eða með öðrum) tók saman um íslenskar æskulýðsrannsóknir í kringum 1992 og Jón Gunnar 

Bernburg á árunum 2002-2004 og leggja fram á næsta fundi. Þá voru ræddar frekari hugmyndir 

um fyrirkomulag á gagnagrunni sem væri aðgengilegur þeim sem stunda rannsóknir eða hafa hug á 

að stunda rannsóknir á sviði æskulýðsmála. Viðraðar voru hugmyndir, svo sem að slíkur 

gagnabanki yrði hluti af Gegni.  

 

Þá kom fram að mennta- og menningarmálaráðuneytið hefur gefið út tæmandi yfirlit um útgefnar 

æskulýðsrannsóknir frá 1970 til 2003 (Elín Þorgeirsdóttir, 2002; Guðríður Sigurðardóttir, Hrönn 

Jónsdóttir og Þóroddur Bjarnason, 1991). Sjá: http://bella.mrn.stjr.is/utgafur/tomstund.pdf, kafla 3 

og viðauka C. Mikilvægi þess að upplýsingum á þessu sviði sé haldið vel til haga var undirstrikað 

auk mikilvægis þess að slíkar skráningar séu vel uppfærðar til að þær nýtist sem best í rannsóknum 

og starfi á sviði æskulýðsmála. 

 

Umræðum um eflingu samfélags um æskulýðsrannsóknir var frestað, þar sem nefndarfólk var 

sammála um að leggja í upphafi starfs nefndarinnar áherslu á sameiginlega skilgreiningu sem 

ganga mætti útfrá til eflingar samfélags um rannsóknir í málaflokknum. 

 

Í umræðum um hvernig skynsamlegast væri að fara yfir fjárhagsramma og -ferla um 

æskulýðsrannsóknir til að tryggja jafnræði og markvissa nýtingu beinna ríkisstyrkja sem varið er 

til málaflokksins var nefndin sammála um að Stefán kallaði eftir afriti af öllum slíkum samningum 

frá mennta- og menningarmálaráðuneytinu og samantekt á fjárstuðningi til æskulýðsrannsókna sl. 

15-20 ár. Einungis með slíkt yfirlit til grundvallar telur nefndin raunhæft að setja fram tillögur að 

skipulagi á fjármálum málaflokksins. Rætt var um kosti þess og galla að hafa opinn aðgang að 

gögnum sem safnað er fyrir opinbert fé. 

  

Ákveðið var að nefndin hittist aftur 3. ágúst 2010.  

  

http://bella.mrn.stjr.is/utgafur/tomstund.pdf

Fundi slitið.  

 

Annar fundur: 3. ágúst 2010, Hitt húsið.  

Stefán Hrafn Jónsson, Sindri Snær Einarsson, Auður Geirsdóttir, Soffía Pálsdóttir, Andrea 

Hjálmsdóttir var tengd á skype.  

 

Farið var yfir erindi MMR lið fyrir lið. Ákveðið var að vinna áfram á sömu línum á milli funda.  

Fundi slitið.  

 

Þriðji fundur: 28. október 2010, Lýðheilsustöð.  

Stefán Hrafn Jónsson, Sindri Snær Einarsson, Auður Geirsdóttir, Soffía Pálsdóttir, Andrea 

Hjálmsdóttir var á fundinum, tengd á skype.   

 

Erindi MMR um samskipti skólameistara FÁ og forstjóra RogG lagt fyrir. Tillaga formanns 

ráðgjafanefndar að svari lögð fram, rædd og samþykkt. Sindri benti á að gagnlegt væri fyrir MMR 

að fá sjónarhorn VSN skýrar fram.  

 

Farið var yfir svör nefndarinnar við fyrirspurn ráðuneytisis um skipulag æskulýðsrannsókna. 

Ákveðið að halda áfram vinnu og hittast síðar.  

Fundi slitið.  

 

Fjórði fundur: 25. mars 2011, Aðalstræti.  

Mætt: Stefán Hrafn Jónsson, Andrea Hjálmsdóttir, Sindri Snær Einarsson.  

Rædd framvinda vinnu um svör við erindi MMR.  

Fundi slitið.  

 

Fimmti fundur: 20. júlí 2011, Hitt húsið.  
Mætt: Stefán Hrafn Jónsson, Auður Geirsdóttir, Sindri Snær Einarsson.  

Rædd framvinda vinnu um svör við erindi MMR.  

Fundi slitið.  

